Prijatelji stari gdje ste...


Ljetna oluja bukvalno je odnijela baštu u kojoj se zbio susret desetljeća. Nakon 12 dugih godina srele su se dvije legende. Legendarniji no što mogu biti a i sami pomisliti: Vojo Tomić i Ajdin Pašović. Njihov susret se nije pripremao i spremao dugo. Desio se iznenada baš kao i oluja u vrelom ljetnom Sarajevu te noći. Izljubili su se kao što to priliči starim prijateljima, a onda udarili glavama što starim jaranima takođe priliči. Nekada su bili nerazdvojni a danas?

Sve ove godine: Vojo Tomić i Ajdin Pašović 
Piše: Stamenko FIŠER

 Voji i Ajdin

Negdje je oko ponoći. Idealno vrijeme za razgovore o fudbalu. Ne sjećam se ko je to i kada napisao ali bio je vraški u pravu. Opet je negdje oko ponoći i idealno je vrijeme ali ne za razgovore o fudbalu već u našem skijanju. Ljetna oluja bukvalno je odnijela baštu u kojoj se zbio susret desetljeća. Nakon 12 dugih godina srele su se dvije legende. Legendarniji no što mogu biti, a i sami pomisliti: Vojo Tomić i Ajdin Pašović. Njihov susret se nije pripremao i spremao dugo. Desio se iznenada baš kao i oluja u vrelom ljetnom Sarajevu te noći. Izljubili su se kao što to priliči starim prijateljima, a onda šeretski udarili glavama što starim jaranima takođe priliči. Nekada su bili nerazdvojni, a danas? Ne čuju se ni telefonom. Kada prođu slovenačku i austrijsku granicu Voju pitaju gdje mu je Ajdin, a Ajdina gdje mu je Vojo. Vrijeme prošlo, odmahuju rukom obojica! 

Naši mlađi skijaši Voju Tomića jedva da i poznaju, viđaju ga na skijškim terenima, slušaju priče o njemu i samo mogu naslutiti kakva je veličina bio. Trener nad trenerima. Čovjek i po. Među prijateljima (ali i neprijateljima) poznat i prepoznat kao Profesor. Za Ajdina Pašovića najboljeg skijaša svih vremena koja je BiH dala i imala možda su negdje nešto pročitali. Bio je jedini naš skijaš koji je postrojio nedostižnu slovenačku skijašku družinu. U reprezentaciji bivše Jugoslavije stajao sa njima rame uz rame. Fenomen kakav se rijetko rađa.

Imali smo namjeru ovom susretu dodati i još dvije vrlo važne ličnosti iz njihovog života ali nije nam se posrećilo: Marka Petrovića, drugog predsjednika/dopredsjednika Ski saveza BiH i Cicka Provića, biznismena, još uvijek aktivnog u životu skijaša. Bio bi to prvi sastav nekadašnjeg slavnog Ski kluba Željo. Ljudi koji su tada napravili čudo nad čudima. Međutim, i njih dvojica bili su dovoljni da kažu ono što bi svima koji se na ovaj ili onaj način žele baviti skijanjem trebao postati vodič za svjetliju budućnost. Naravno, treba htjeti, treba smjeti... Za početak ih treba priznati. Priznati ono što su bili i ono što su napravili. Mnogima to teško pada, jer smo svi mi postali upravo onakvi kakvi su se naši roditelji plašili da ćemo biti. No, o tom potom. 

Vojo Tomić se spremao otići u Izreal i preuzeti njihovu reprezentaciju ali nije. Vlasti su mu objasnile da je u pedest i nekoj godini i da je vojni obveznik. Ajdin Pašović je još uvijek trener najboljih juniora Norveške. Nekada zajedno bili su tandem koji niko nikada neće moći izbrisati iz historije bosanskohercegovačkog ski sporta. Trudili se mnogi jesu, ali njihove zvijezde još toliko autentično sjaju da je sve to bilo puhanje uz vjetar. Račun bez krčmara.

- E, moj Ajdine, da ne bi Ski magazina ne bismo se mi ni večeras vidjeli - reče Vojo!

- Da, ne mogu da vjerujem da je prošlo 12 godina, a da se nismo vidjeli - zaključi Ajdin.

Gledaju se i ne mogu uistinu pomisliti da opet nakon toliko vremena sjede zajedno.

- Tražio sam jednom vaš broj telefona ali mi dadoše neki lijevi. Čini mi se da mi je neko podvalio. Misli vjerovatno ako ga nisi do sada vidio i čuo, a pa šta će ti opet - govori Ajdin a Vojo potvrđuje glavom, zamišljeno gleda i za tren se ponovo vraća u stvarnost.

- Ma, ko ih šiša. Na sreću nije ni prvi ni posljedni koji se nije udavio u svojoj laži bar kad smo mi bili u pitanju. Sjećaš li se kad sam te ukrao sa Pala i odveo u Sarajevo. Uf, šta su tada sve trubili protiv mene... Ali, realno šta si ti mogao napraviti u Romaniji. Drugi put su grintali u Sarajevu, kada sam te odveo u Želju...

- Još davno sam izjavio da nikada neću moći zahvaliti koliko ste napravili za mene. Bilo je to jedno drugo vrijeme, drugi ljudi...

- Dobro si, nikada mi nismo mogli pobjeći od sebe, od naših groznih sujeta. Bolovali smo i tada a i sada od hronične  neusiljenosti. Dobro se zna šta je ko bio. Htjeli su prekrojiti istoriju onako kako im je odgovaralo. Laž je bila i ostala najveće oružje neznalica. Istorija se ponavlja samo mi mislimo da se ona mjenja.

Razgovor se ubrzo pretvara u slike iz prošlosti....

- Jednog dana zove me Zoran Govedarica iz Londona. Sjećate se onog divnog momka što je čini mi se radio u tadašnjoj SOFKI - govori Ajdin Pašović - Saznao je da dolazim u London i zove me da ga obavezno posjetim. Na aerodromu neko na mene skoči. Baš sam se preopao. Šta mislite ko je bio?

- Ne znam- reče Vojo!

- Neno, Nevenko Trninić. Ostao je isti!

- Uf, baš je bio na svoju ruku - prokomentarisa Vojo.

- Danas je poznati arhitekta u Londonu. Bio je najotkačeniji među nama, sjećate se, uvijek je izvodio neke ludorije.

- E da nam je sada bar nešto ostalo od tih skijaša. Potrudili smo prvo da ih sve stvorimo a onda da ih sve rastjeramo. Jasmina Dedović je doktor nauka, Igor Vanovac je trener američkog koledža, Neno arhitekta, ti trener Norveške juniorske reprezentacije i da ne nabrajam...

- Kaže mi da je promjenio i ime. Sada se zove Đudi. Ne želi da ga bilo šta podsjeća na krajeve u kojima je rođen. Odgovorio sam mu da bih rado i ja ali svijet još nije zaboravio na moje rezultate, na moju ski karijeru. Kada sam se javio Norvežanima, bili su počastvovani što želim da im se pridružim. No, ja nisam htjeo tako preko telefona, njima ništa nije bilo jasno. Zbunjeno su govorili: "Mi znamo ko ste vi, ali vi izgleda nikako da shvatite ko smo mi". Norveška je uistinu postala u svemu skijaška velesila.

- Samo kad se sjetim koliko sam se gluposti naslušao o tebi. Nema šta nisu pričali i nema šta nisu smišljali. Govorio sam u sebi: neka je, iako znam da nisi ništa od onoga što su pričali...

- Stiglo je i do mene nešto od tih gadosti. Nije mi jasno ko je to i u ime koga je to mogao smisliti i izmisliti. Nazvao sam Skijaški savez i pitao da li imaju nešto protiv mene. Odgovorili su da nemaju. Nazvao sam Olimpijski komitet i isto pitao. Dobio sam isti odgovor. Pitao sam se kome odgovara da širi lažne glasine i vrlo brzo shvatio u čemu je bit te prljave igre. Smetao im je svako onaj ko je napravio nešto u bivšoj državi. Neka ih bude sram ako uopšte mogu da se stide. Takvi su to karakteri. Meni nisu mogli naškoditi ali sebi, sebi su itekako mnogo zagorčali život. Njima sada treba prolaziti ulicom pored nas. Njima treba gledati u oči.

- Mogu oni i to, ponašaju se kao da se nije ništa dogodilo. Ma pusti te budale. Njihovo vrijeme prolazi...

- Ne mogu da vjerujem da niko tada nije mogao stati u moju odbranu. Pa moji roditelji, sestra, brat su bili ovdje u Sarajevu. To je bio poziv na linč za njih. Šta je mogao običan svijet pomisliti, nego me mrziti. Nikada nisam čuo da se neko izvinuo ni meni, ni mojima. Kada su mjerodavni ispitali glasine, shvatili su da od toga ništa nije istina a bilo je bar fer obavjestiti javnost i reći da je Ajdin Pašović bio dvije godine žrtva njihovih priča. Boli me to kao čovjeka, boli me to kao sportistu... Šta da misli o meni moja kćerka. I do nje su došle takve priče.

- I oni i njihove priče više ne piju vode. Ma kažem ti - pusti ih. Njih će uskoro prekriti zaborav i šaš... ha, ha, ha.

- Dvije godine ja sam se potucao po svijetu sa djecom, ne svojom i ne prema mom planu. Oni su stavili prst u uho i šta ih briga. Nikada nisu pitali a znali su, trebali šta tom Ajdinu, možemo li učiniti nešto za njih. Ne, nisu a kada sam na kraju odlučio da odem digli su nos. To čovjek ne može zaboraviti dok živi. Ne znam koliko još života da živim neću im oprostiti.

- Nisi ti moj Ajdine čovjek te fele!

- I nisam. Ostao sam čovjek. Prijatelj sam sa svima sa kojima sam i bio. Prošle sezone zovu me iz ski tima Srbije i Crne Gore, pitaju da li mogu trenirati njhovu takmičarku. Mogu, sigurno da mogu. Kada su stigli vido sam koga drugog do moju komšincu Jelenu Lolović. Obradovalo se dijete što me vidi, obradovao sam se ja što je vidim. Šta sam trebao okrenuti glavu od nje. I meni za volju moram reći Jelena je sjajna, veliki sportista. Ponosim se njom.

- Gledao sam je na Jahorini i Bjelašnici. Bila je odlična, nepobjediva...

- Uvijek se sjetim one vaše: medalju ne iskova novac već znanje, rad i disciplina. Entuzijazam je taj koji nas vodi. Mi smo trenirali od jutra do sutra. Niko nije smjeo da vam se suprostavi. Mnogo se tražili od nas ali ste i mnogo davali od sebe. Trenera vašeg kalibra je sve manje. Kod vas se sve moralo znati. Nije bilo foliranja. Meni je sada u trenerskoj karijeri mnogo pomogla vaša odlučnost i inventivnost. 

- Gledam danas - govori sa uzdahom Vojo Tomić - sve se radi naopako. Ljudi hoće da njihova djeca postanu neko i nešto ali čine sve onako kako ne treba. Prvo grade krov pa idu prema temeljima. Umjesto obratno. Išao sam po skijalištima i govorio, vjerovatno u vjetar, da se tako ne radi. Nisu me slušali. Nastavili su po svome. Trebao im je doći jedan Slovenac Aleš Bernik i reći: prvo moramo djecu naučiti skijati, pa se takmičiti. Gledali su ga zbunjeno, pa se pitali poluglasno: ko je pa sad ovaj i odakle mu pravo da tako govori. Za divno čudo još te polemike traju. Oni bi da i Aleša proglase neznalicom. To je van pameti. Kažem ne treba mnogo govoriti nego pogledati plasmane i rezultate koje naša djece bilježe na takmičenjima vani. To nisu zaostaci, već kašnjenja vozova. Mene su uvijek učili kada ne znam da pitam. Nije sramota pitati, već ne znati. Oni ne da ne znaju već je impresivno koliko se dave u tom svom ne znanju i koliko žele da opstanu u tvrdnjama da su u pravu. Užas! Katastrofa!

- Znam, znam i kako ste govorili djecu prvo treba naučiti skijati pa tek onda voditi računa o kvaliteti skija. Kad dođem ovdje u Sarajevo čujem kako se svim roditeljima preporučuje da djeci nabave samo najbolje skije. U Norveškoj koja je skijaška velesila i koja ima standard koji u BiH neće biti još zadugo to se ne smije ni pomisliti, a kamoli reći. Kada jedan takmičar dostigne maksimum, kada u svjetskom kupu odlučuju ne sekunde, već stotinke počinje se voditi računa o kvaliteti skija. Do tog perioda sasvim je nevažno ko i kakve skije vozi. Važan je rad trenera i maže. Rješava se sve najboljim mažama a ne stravičnim ulaganjem u kvalitetu skija. 

- Ma uvijek sam to govorio. U našim klubovima vode se dugotrajni sastanci da bi se nabavile što bolje skije, umjesto da se vrijeme provede razmišljajući kako napraviti što bolje skijaše. Narasli primitivizam nam je već podobro došao glave. Ježim se onih koji sjede u udobnim kabinetima i govore kako nema novaca. Ni kada smo mi počinjali nije bilo novaca  pa smo nešto napravili. A danas niti ima novaca, niti ima pameti. Naravno, izuzev one rušilačke, destruktivne. Jedan Miro Klepić napravi od Jahorine klub kakav se samo poželjeti može, kažu treba ga srušiti. Zašto? Zato što čovjek zna. Što nije došao u skijanje da bi zaradio novac. Čovjek je direktor. Zna i šta treba. Mi u naše vrijeme nismo smjeli pogledati Daneta Maljkovića. Bili smo sretni kada je imao vremena samo da nas pozdravi. Danas nemamo autoriteta, ljudi koji su se nametnuli svojim radom već samo pregršt foliranata i lopova. Djecu u školama uče da im foleri i lopovi budu uzori. Isto je i kod kuća. Ne može se tako. Kakvo nam je društvo takvo nam je i skijanje. Sigurno je da ima i časnih izuzetaka, ali oni su nemjerljivi u poređenju sa onima koji misle da su nešto u ski sportu.

- Ja bih vas samo naduponuio - nakašlja se Ajdin Pašović vidno pokazajući koliko još poštuje Voju Tomića - Znam da je roditeljima mnogo sve što daju ali nađite mi zemlju gdje roditelji ne finansiraju sportove svoje djece. I u Norveškoj koja ima novaca i koja je prebogata, nikad se ne postavlja pitanje za novac koji roditelji daju. To je sasvim normalno. Roditeljima treba objasniti da li će pustiti da im ulica treba odgajati djecu ili sport i škola. Uvijek mogu sami odabrati. Vrlo je važno što se djeci nudi...

- Normalno, roditelji su vrlo važni i njih treba educirati, treba im objasniti reći šta nudi ulica i kafana a šta nude sport i sportske ekipe. Zašto je bar kod nas danas toliko narkomana i kojekakvih drugih ovisnika. Uvijek kažem dajte meni tu djecu samo da jednom izađem sa njima na stazu nikada im neće pasti na pamet droga. Naši političari se trude kako da finansiraju manifestacije od kojih niko nema koristi do oni sami i lanac miljea oko njih. Kada je u pitanju sport nikada nema novaca. Na saveznom nivou treba to riješiti. Savezne sportske institucije trebaju biti finansirane isto kao i obrazovne.

Naši objave jednu reklamu protiv droge i misle da će to biti dovoljno. Ja još nisam čuo da je neko kada je vidio tu reklamu prestao sa drogom, ali znam hiljadu i jedan primjer iz kojeg nijedno dijete nije posegnulo za drogom jer se bavi sportom. No, to je problem cijele zajednice, finansiranja, a ne i otimačine, drumskog razbojništva...

Kao i dobar skijaš, tako se i dobra trener jednom rađa. Slažu se sa tom činjenicom Vojo i Ajdin. Slovenci su, priča Vojo Tomić dalje, jednom napravili grešku koju upravo mi sada pravimo i jedva da su uspjeli pobjeći od nje...

- Evo Ajdina. Bio je takmičar kakav se samo poželjeti može. No, i njemu kao i nedavno što sam Enisu Bećirbegoviću govorio kažem da mora završiti fakultet. Treba shvatiti da je teorija u trenerskom poslu obavezujuća ali ne i jedina. Poznato je iz istorije da vrhunski ljudi u svjetskom skijanju nisu imali nikakvo obrazovanje. Mesner je bio tesar, Cimerman mesar... ili obratno, nije važno. Važno je reći da svi ljudi ne mogu postati treneri u skijaškom sportu. Samo ljudi koji skijanje poznaju mogu dobiti tu nadogradnju koja se dobija na fakultetu. Kod nas se opet ne vodi računa. Onaj ko ima novaca može završiti fakultet i sutra postati trener kojeg treba svi da uvažavamo. Nije važno što nema rezultata. Važno je da je dobio taj papir kojim se tvrdi da je on taj i taj...

- Vojo je u pravu. I vani možete satima pričati kakve ste škole završili i šta znate. No, sve razoružavaju pitanjem:a šta ste napravili. Dajte nam pokažite i dokažite to što znate.

- Uz dužno poštovaje prema svima - nastavlja Vojo Tomić - Mi po navici samo školujemo ljude a ne vodimo računa da li od toga imamo neke koristi, da li ti ljudi znaju šta rade. Sve je toliko površno da te Bog mili sačuva. Takvi smo kakvi smo i onda se pitamo što nam nigdje mjesta nema...

- Mene je Vojo naučio svim potrebnim forama i fazonima što je takođe posao svakog trenera. Ne znam sada više ko ali bio je sjajn takmičar. No i velika prznica, iamo je odgoj ravan nuli. Skijaši su veliki individualci. Požalim se Voji a on kaže gledaj mene i nastavi istom mjerom. Stižemo u ciljni prostor i Vojo ne govoreći ništa gurne tog takmičara koji je sve nas izguravao. Kaže onako kao on, pomakni se mali da te ja ne bih pomakao. On se zacrveni i ode... Na taj način nas je i pobjeđivao svojom drskošću i nadmenošću. Koliko trener može da vam ulije samopozdanja to niko ne zna. No, Vojo je imao taj filing, spreman da se sa svima obračuna na pravi način. Tražili ste, gledajte... Ne kažem da nas je učio da se tučemo sa drugima ali nas je naučio da ne dozvolimo da nas bilo ko ugrožava. Skijaš mjesecima a živiš za onoliko sekudni koliko traje tek, ako nisi spreman dovoljno je i najmanja nesmotrenost da te udalji sa staze...

Maže i šećer u prahu...   

Maže u životu svakog skijaša takmičara igraju veliku ulogu. Vojo Tomić sa velikom odgovornošću tvrdi da kod nas nemamo čovjeka koji zna pripremiti skije za trku...

· Nekad je to bilo teže - kaže Ajdin - dođete na start nakon ogleda i vidite zamišljenu Vojinu facu. Šta da radi? Jedna je situacija sa snijegom na startu, jedna na cilju. Za šta da ih namaže. Danas imate maže koje odgovaraju velikom rasponu temparatura, ali su izuzetno skupe. Za trenutak potrošite sto maraka. Za jednu trku - jedan par skija... Znam, znam, spominje Vojo i onog čovjeka koji je imao maže sa šećerom u prahu. Njih je koristio za ove slabije skijaše. Namažeš skije i vjetar još dok ih mažete odnese sve sa njih. Dosjetio se taj čovjek da umjesto tih skupih maža stavi šećer u prahu. Kada smo ga pitali kome maže skije, rekao je, onome kome ne treba. Želio je reći: sa pravim mažama radim pravim skijašima, a ovim koji to nisu ide šećer u prahu. Ha, ha, ha...

Takmičari a ne turisti...

Šta je najveći problem naših takmičara ?

- Naučiti pravilno skijati. Ne možete, ako uzmemo abecedu na primjer, učiti kako se piše šlola ako učenici nisu savladali sva slova. Kako ćete vi nekog učiti takmičrskom skijanju ako on nije savladao skijašku abacedu. Redovno kod nas se takvi problemi potiskuju, djeca se dovode u situaciju da ih pogledaju slovenački treneri i kažu: naučite skijati, pa ćemo trenirati. Zar to nije bio slučaj sa cijelim juniorskim sastavom Ski kluba Jahorine. Aleš Bernik me je pola sata uvjeravao da su djeca odlična kako ne znaju skijati. U toj rečenici leži i odgovor zašto su naši tako slabi kada dođu u konkurenciju sa stranim takmičarima - kaže Vojo Tomić a Ajdin Pašović potvrđuje i dodaje:

· Gledao sam naše juniore u Mariboru. Vidi se da tu ima kao što mi treneri kažemo - mesa. No, i ništa više od toga. Kada je staza bila zalađena naši su padali kao izbačeni iz katapulta. Njihova tehnika ne prati savremene uslove skijanja. Neću da neko kaže, a reći će, šta se Ajdin pravi pametan. Naš nasušni problem je što kod nas još niko nije napravio skijaša makar i u cicibanskoj kategoriji. A mogli smo. Zašto je Marko Rudić otišao u Sloveniju? Pa zato što ga niko nije imao čemu naučiti. Nemojte ovo shvatiti kao kritiku radi kritike. Naši treneri moraju shvatiti da je jedno biti učitelj skijanja a jedno trener. Čini mi se da naši takmičari samo prolaze kroz škole skijanja ali one rekreativne i turističke. Nisam još vidio da je neko sa djecom radio kao sa pravim takmičarima...

Rađa se evropski ski centar

Bjelašnica veliko gradilište

Događaj desetljeća

U aprilu pali su posljedni dogovori, u julu i avgustu krenuli su prvi bageri a već danas je Bjelašnica veliko gradilište. Do hotela Maršal se od mašinerije i iskopina jedva dolazi. Gusti oblaci prašine nadvili su se na Babin dol. Ruševine pojedinih starih zdanja nestaju preko noći i Bjelašnica uistinu poprima izgled velikog gradilišta...

 Finalna maketa
Bjelašnica će biti Ski centar po ugledu na evropske elitne zimske centre! Znamo da će čim pročitate ovu rečenicu usljediti i pitanje: A KADA? Malo sutra! Nisu li već svi vozovi prošli! Tačno neki vozovi jesu prošli, ali ne Bjelašnicom i Igmanom. Znamo iz pouzdanih izvora da se iz opravdanih razloga kasnilo i da rečenica sa kojom smo počeli tekst ima puni smisao. Naši ljudi dobro znaju da je od kada je vijeka i svijeta obećanje na svim jezicima i svim planetama uvijek bilo: ludom radovanje. I mi bismo slično tvrdili da iza projekta B1 i B2 ne stoji grupa ljudi kojima je riječ obavezajući pojam i da ovu planinu nisu iskoristili u predizborne ili nedaj Bože neke druge svrhe. Na čelu tog tima ljudi je vjerovatno jedan od najagilnijih predsjednika općina u našoj državi. Sve što je rekao to i nije porekao. Sve što je rekao – to je i ostvario. 

Kada smo još zimus sjedili sa njim u Maršalu i gledali na Babin dol rekao je:

- Najvažnije je krenuti!

U aprilu pali su posljedni dogovori, u julu i avgustu krenuli su prvi bageri a već danas je Bjelašnica veliko gradilište. Do hotela Maršal se od mašinerije i iskopina jedva dolazi. Gusti oblaci prašine nadvili su se na Babin dol. Ruševine pojedinih starih zdanja nestaju preko noći i Bjelašnica uistinu poprima izgled velikog gradilišta.

- Prodali smo svih 14 lokacija koja smo urbanističkim planom predvidjeli. Kupce smo obavezali ugovorima da objekte završe u roku od dvije godine – kaže Ibro Berilo i nastavlja – Ne, ne ljutim se na to što tekst počinjete takvim razmišljanjima. Niko nije vjerovao da ćemo krenuti ovim tempom. Nema se šta čekati. Upravo prije nego što ćete  doći obišao sam gradilište sa Antom Markovićem. Njegova firma obećava da će u rekordnom roku završiti svoju lokaciju. Drugim riječima nikome ne ide u prilog da se poslovi odugovlače...

Kada smo zimus razgovarali sa Berilom, sjećamo se da nam je dva puta spomenuo:

- Ljudi sa ovog kraja, područja općine Trnovo, su uglavnom nezaposleni. Ovo nam je jedinstvena prilika da sve ljude uposlimo, da im damo plate i na kraju krajeva da svi nađu svoja radna mjesta u objektima koji se grade. Sa oba projekta B1 i B2 vjerujemo da ćemo kapacitet kreveta na Bjelašnici povećati na 5.000 ili čak 7.000 postelja, što će sa dogradnjom vertikalnog transporta na propusnu moć od 20.000 skijaša na sat biti nivo koji nismo imali ni za vrijeme Zimskih olimpijskih igara. Dakle, nama nije želja da samo vratimo Bjelašnici stari sjaj već da izgradimo Ski centar kojeg se neće postidjeti nijedna razvijena evropska zemlja. Duboko vjerujem da temelji jedne olimpijade dozvoljavaju da se realno sagledaju mogućnosti i gradi kao da ćemo dobiti novu olimpijadu.

OHR je dao zeleno svjetlo općini Trnovo da krene u ostvarenje projektne dokumentacije. Lično je predsjednik Paddy Ashdown rukovodio serijom sastanaka koji su prethodili konačnoj izradi master plana...

- Oba projekta, B1 i B2, ne samo da su izvodljiva već su načinjena optimalna rješenja kojim će najviše dobiti sama planina. Poštovali smo sva načela moderne i savremena gradnje. Na primjer, urbanistička rješenja su uniformna. Ništa se ne smije raditi izvan njih. Ne može se desiti da jedan objekat odudara od drugog. Sve je tipsko i prilagođeno zahtijevima savremenog planinskog okoliša...- govori Berilo.

Što bi se trebalo graditi prema projektoj dokumentaciji?

- Najprije trebam reći da da su svi objekti predviđeni za izgradnju locirani uz postojeću saobraćajnicu kao i obilaznu cestu, koja bi rasteretila glavni put i u zimskom periodu bila zatvorena za promet, služeći tako za parkiranje i komuniciranje skijaša . Sa jugo - zapadne strane postojeće saobraćajnice Hadžići - Trnovo, na mjestu devastiranog bungalov naselja, predviđena je izgradnja objekta koncepcije apartmansko-ugostiteljskih sadržaja, sa trgovinama i javnim sadržajima. Predviđeni su apartmanski-hoteli u pet odvojenih cjelina, kapaciteta svakog po naosob od 60 - 70 kreveta, sa garažnim prostorom u suterenu. Smješteni su na sunčanoj strani Bjelašnice sa direktnim kontaktom sa skijaškim terenima. Bruto površina pojedinačnog objekta je 130 - 1.600 kvadratnih metara. Ukupan kapacitet 30 - 500 ležajeva. 

Šta će se graditi na mjestu “PRESS CENTRA” koji je služio za potrebe Zimskih olimpijskih igara 1984. godine?

- Predviđa se izgradnja hotela “Press centar”. Pozicija hotela je u centru zbivanja skijanja na Babinom Dolu, sa direktnim kontaktom na skijaške terene. Tu je uz prateće namjene hotela, kapaciteta 90 ležajeva, restoran kapaciteta 120 mjesta, kafe-bar, ski - servis, garaže, te prodavnice ukupnog kapaciteta 700 kvadratnih metara. 

U neposrednoj blizini hotela “Maršal” orijentiran na novopredviđenu saobraćajnicu predviđa se izgradnja hotela kapaciteta do 200 kreveta, sa bazenom i ostalim hotelskim sadržajima. Hotelskim gostima bi se obezbijedio kompletan pristup na skijališta. Uz direktan kolski pristup do svakog objekta predviđa se izgradnja apartmana, pansiona i odmarališta, različitog kapaciteta, sa rješavanjem parking prostora u sklopu objekta. Prateći sadržaji u sklopu čitavog kompleksa, planirani su u okviru navedenih objekata. Prostorni koncept omogućuje proširenje svih kapaciteta, bez narušavanja ukupnog koncepta a u zavisnosti od stvarnih potreba i zahtijeva. U okviru navedenih sadržaja za vanpansionske potrebe planirani su sadržaji od trgovina, banaka, pošte, mjenjačnice, zanatskih usluga kao i objekti za rekreaciju u zatvorenom....

Hoteli, pansioni i apartmani…     

Ukratko što će se prema urbanističkom planu 

graditi na Bjelašnici?

Hoteli:

     - niže kategorije,

     - više kategorije,

     - apartmanskog tipa.

Apartmani:

     - Objekti u nizu,

     - Samostalni objekti,

     - Apartmani u sklopu hotela.

Pansioni:


- kao samostalni objekti različitih veličina i 
kapaciteta.

Odmarališta:


- Objekti sa kompletnom hotelskom infrastrukturom niže kategorije u funkciji odmora rekreacije.

Dječiji dom:


- Objekti za masovnije posjete djece različitog uzrasta, sa sobama sa više kreveta u funkciji rekreacije i edukacije.

SKI-klub:


- Objekti ugostiteljsko-uslužnog tipa sa servisnim uslugama.

Liftovi i uspinjače:
Izgradnja novog Babinog dola...

Disperzija staza i uspinjača Olimpijskog centra Bjelašnica - Igman je sastavni dio urbanističko rješenja. Projekat predviđa najracionalnije širenje Bjelašnice prema dominantnoj koti koja nosi naziv «Šiljak». To je prostor koji je eksponiran kao apsolutni sjever sa stazama koje su duge i do četiri kilometara, jer je praktično moguće povezati postojeći sistem u jednu cjelinu. Za bolje pojašnjenje te staze vode zrakasto u više pravaca, a što se može lijepo vidjeti na maketi koja je izložena u hotelu Maršal čiji je autor Vojo Tomić, bivši direktor nekadašnjeg skijaškog centra Bjelašnica.

Dakle, ti pravci vode od:

Šiljak - Čaklje - Preško polje; Šiljak - Štitni dol...(vežu stazu sa olimpijskim slalomom i veleslalomom do Babinog dola te povezuju centar u jednu cjelinu); Šiljak - Gornja grkarica (ispod hotela Maršal)... Ta je nova lokacija pandam Babinom dolu što je i osnovni cilj ovog projekta...

- Ne može se sve strpati u Babin dol - tvrdi Ibro Berilo - Normalno je da je on limitiran svojim prostorom i mogućnostima. Ako planiramo skoru izgradnju 2.000 postelja a to ne popratimo ovim projektom onda će skijanje biti mučenje a ne užitak. Rekli smo da je ovaj projekat širenja centra planiran ka apsolutnom sjeveru. Zašto? Zato što je snijeg kvalitetniji, maksimalno dugo se zadržava, manji su vjetrovi nego što je to slučaj sa postojećom situacijom.

Treba reći da ova ideja nije novijeg datuma. Još je Vojo Tomić obilazio staze sa svjetski priznatim stručnjacima kao što su Platner, Baungatner i Špis. Svi oni su dali bezrezervnu podršku ovom projektu a ne treba zaboraviti da su to i ključni stručnjaci FIS-e za staze.

· Na sve ove lokalitete - nastavlja Ibro Berilo - stiže se automobilom i započinje skijaški dan a ne moraju svi ići u Babin dol i zagušiti sabraćaj. Na primjer nova destinacija ili novi Babin dol je prostor ispod hotela Maršal i bliži je za jedan kilometar od sadašnje destinacije. Na ovom lokalitetu postoji izgrađen asfaltni put uz sami parking čiji kapacitet može biti i do 800 mjesta, a skijaška staza je isječena, kao i vučna staza uspinjače...

Vidi vozi prave skije...

Mehmed Helda, smučarske legende

Kada bi uzmogao dobiti i sendvič njegovoj radosti nije bilo kraja. I pored toga što je još kao mali upoznao da kruh ima stotinu kora  nije odustajao. Bio je i ostao zaljubljenik skijanja. Žena Hanifa se od njega svaki put opraštala. Nikada nije znala da li će se njen Meho vratiti živ i zdrav. Takva je bila, ali i ostala 

avantura što skijanje bar za druge znači...

Njegove sjede vlasi sve govore. Kada bi ih neko upoređivao sa bijelinom vlašičkih snježnih staza pitao bih se koliko tek one nose onih pravih nepatvorenih istinskih priča koje samo jedan bogat, a bogami i prebogat život nosi. Upoznao je sve strane života. I one dobre i one ružne. Nisu ga ni mazili, ni pazili. Satima je znao iz svog rodnog sela Karaula pješačiti sa skijama u naručju na visoke obronke Vlašića. Koliko puta bi mu se samo odjeća znala smrznuti. Natopljena znojem udružila bi se sa niskim temperaturama i pretvorila u ledenicu. Nije bilo vremena za predah. Putovao je sa jednom torbicom i malo čaja. Kada bi uzmogao dobiti i sendvič njegovoj radosti nije bilo kraja. I pored toga što je još kao mali upoznao da kruh ima stotinu kora nije odustajao. Bio je i ostao zaljubljenik skijanja. Žena Hanifa se od njega svaki put opraštala. Nikada nije znala da li će se njen Meho vratiti živ i zdrav. Takva je bila, ali i ostala avantura što skijanje bar za druge znači... Kada ga iz prikrajka promatra unuk Anes duboko vjerujemo da mu ništa nije jasno. A i kako bi. Anes je treća generacija familije Helda koja je neraskidivo vezana za bijeli sport.  Ono što je sve morao deda Mehmed, a kasnije i njegov otac Ado proći, on sigurno neće. Kakve tobrice, kavi sendviči, kakve ledenice... O čemu mi to pričamo?

O životu! I to stvarnom? Ne izmišljenom, a najčešće neispričanom...

- Neka mladi žive svoje dane. Znam da me moj Anes neće shvatiti i zašto da mu ja sad punim glavu o tim stvarima. I da se ponovo rodim ja svoj život ne bih mijenjao. Kada danas prođem Vlašićem i vidim planinu onako kako je ja vidim - duša mi je puna. Ništa mi ne može uzeti taj doživljaj. Duboko udahnem i krenem. Znam da sam to ja i mojoj sreći nikad kraja... U nekim mojim godinama mi nismo imali ništa drugo. Planina nam je bila sve. Sjećam se kao danas kada smo u jednoj šupi pronašli skije njemačke vojske. Jedan drugom govorili smo očima: niko nije bogatiji od nas. Imati tada prave skije, bilo je imati sve. Izađeš na stazu i onako šeretno napraviš jedan krug da te svi vide. Ih, bilo je to što se više nikom i ne može pričati. Ma, bilo je to kao da si dobio kraljevstvo... Gledam danas svoje unuke i njihove kolege. Niko radosniji nije od mene. Niko radosniji nije ni od njih. Nasmijem se, odmahnem rukom i kažem onako tiho za sebe u bradu: dobro je...

Izrodilo je skijanje na Vlašiću mnoge poznate i slavne ljude. Pisalo se i govorilo o njima. Bilo je tu mnogo doktora, inžinjera ali i običnih radnika. Bilo je tu i žena. Kao što se zna jedna Estonka je donijela prve skije u Travnik na početku 19. stoljeća. Zajedno sa učenicima obrtne stolarske radionice odlazila je na Vlašić i organizovala dane skijanja. Zvanično prvi skijaš Travnika i Vlašića je bio Ibrahim Pinjo.

- Ja sam rođen 1940. godine. Tih godina se dobro i ne sjećam ali znam da je na Prvenstvu Jugoslavije u klasičnim disciplinama održanom 1950. godine na Jahorini veliki uspjeh postigao Siradž Pinjo, Travničanin, kome je pripalo drugo mjesto u Jugoslaviji. Bio je to i najveći pojedinačni uspjeh bosanskohercegovačkih smučara na državnom planu. Ja sam u smučarski sport ušao 1955. godine. Sjećam se da smo se staze imali na Harambašinim vodoma. Rano ujutro navukao bih svoje gojzerice i kretao put Vlašića. Bile su to moje godine mladalačkog zanosa i sigurno da ih nikada dok živim ne mogu zaboraviti. Šta mislite da danas nekome predložite da se ujutro ustane u tri sata i da pješke po ciči zimi ide na Vlašić. Rekao bi da ste ludi. No, mi smo išli i ništa nismo pitali. Bili smo sretni kada stignemo i počnemo voziti skije ili smučke, sasvim je svejedno kako ih zovete. Mi smo tada govorili: Uh, vidi ovaj ime prave skije. Divili smo se tim smučarima i nadali sa da će jednog dana zapasti i red nas da se bar jednom spustimo sa njima niz stazu...

Kada već razgovaramo sa Mehmedom Heldom ne možemo da se ne sjetimo i jednog podatka koji je u ovim novim vremenima postao potpuno zaboravljen. Tih pedesetih godina koje spominje, tačnije 1951. godine svoj najveći uspjeh života kao smučar je zabilježio Mirolsva Čiro Blažević, proslavljeni nogometni trener. Na Omladinskom prvenstvu Jugoslavije Miroslav je osvojio prvo mjesto. Bila je to prva titula državnog prvaka za jednog bosanskohercegovačkog odnosno travničkog smučara...

- Bile su to godine kada je cijeli ovaj kraj živio za skijanje. Bilo je prestižno biti u tom sportu i ponositi se da si jedan od skupine tih hrabrih mladića i djevojaka koje velikom brzinom jure na smučkama niz padine. Već sam vam ispričao koliko smo putovali do Jahorine. Trebao nam je cijeli dan. Moja supruga bi pripremila torbicu i odlazilo se. Zbog toga kada hoću da se našalim uvijek kažem da nije bilo moje Hanife ne bi bilo ni mene kao smučara...

Mehmedu Heldu nisu toliko privlačile takmičarske discipline koliko rad sa omladinom. 

- I tada, kao i danas bilo je mnogo mladih željnih smučarskog znanja ali im niko nije imao pokazati na pravi način kako se postaje smučar. Od sedamdesetih godina mi Karaulci smo bili sekcija pri smučarskom klubu Turbe. Tada su postajala dva kluba. Jedan u Travniku i drugi u Turbetu. Mi Karaulci smo se morali zadovoljiti sekcijom. No, i to je bilo veliko priznanje za sve nas. Radili smo i uživali u svom radu. Ništa nas nije moglo zaustaviti u našim planovima. Svi smo bili kao jedno tijelo. Lijegali smo i budili se sa skijama pod glavom. Osamdesetih godina rađa se inicijativa da formiramo smučarski klub u Karauli. Što na umu, to i na drumu. Inicijativa se jednoglasno podržava, a sljedeće je da dolazimo na Vlašić i počinjemo gradnju prvog doma. Djeci i svim onima koji počinju trebalo je stvoriti uslove za nesmetan rad. Organizovali smo akcije dobrovoljnog rada i stvorili dom iz ničega. Radili smo danju i noću da bismo stvorili dom nad glavom. 

Mehmedova kćerka Aida već tada počinje da bilježi prve uspjehe. Mehmed nije samo okupiran izgradnjom klupskog doma već i kćerkom koja svojim prvim ozbiljnijim takmičarskim koracima pokazuje da je izuzetno nadarena skijašica...

- Aida je stvarno bila mala bombica. Kada bi se pojavila na stazi drugi su stajali i gledali je kako vozi. Bila je neustrašiva, hrabra, za nju nije bilo prepreke. Sve zadatke izvršavala je vojnički. Nikada nije bila umorna, nikada nije rekla da nešto ne zna ili ne može. Uvijek je bila na visini izvršenog zadatka. Kao strastveni smučar, a ujedno i njen otac, znao sam vrlo dobro koga imam pred sobom. Brzo se uvrstila u najbolje takmičarke u BiH. Redovno je osvajala jedno od tri prva mjesta - kaže Mehmed Helda i kao da žali što to vrijeme ne može da se vrati, već ga posmatra u mislima. 

Aida danas živi i radi u Švedskoj. Ostale su njeni pehari i medalje. Imala je karijeru kao malo djevojaka sa Vlašića. Uporedo sa Aidom na stazi se pojavljuje i njen brat Adnan. Voziti u sjeni starije i poznatije sestre bilo je izazov. Znao je to i tada mlađani Adnan ali i Mehmed koji prekorjeva sina da bude takmičar, a ne akrobata... Dolazi rat i sve strahote koje nosi sa sobom...

- Dom  je srušen i u potpunosti uništen. Ostalo je samo zgarište koje nije bilo lijepo ni pogledati. No, mi Karaulci se tako lako ne predajemo. Donosimo odluku da ponovo krenemo iz početka. Udružujemo se i kao prvi put punim srcem gradimo ono sa čime se danas ponosimo...

Nakon djelomičnog oporavka, grupa entuzijasta pokrenula je inicijativu za obnovu kluba. Tako je 13. februara 1999. godine održana obnoviteljska Skupština kluba sa željom da se što prije postigne i dostigne nekadašnji nivo razvoja kluba. Prvo poslijeratno takmičenje održava se marta/ožujka iste godine na Vlašiću, a riječ je o Otvorenom prvenstvu Karaule u veleslalomu...

- Smačanje je virus koji te jednom zarazi i nikada ga se ne možeš osloboditi...- kaže Mehmed Helda koji uskoro klub odvodi na državna takmičenja. Umjesto Aide na stazi je njegova unuka Amna Helda i njen mlađi brat Anes. Jakne im u cilj snosi otac Adnan, a negdje pored staze je i deda Mehmed. Sin Adnan danas reda pobjede u utrkama veterana.

- Ja sam doživio ono što sam želio. Amna i Anes nastavljaju ono što sam ja  započeo pedestih godina. Imali za jednog dedu većeg poklona...

Amna Helda je u konkurenciji mladih skijaša u Bosni i Hercegovini ubjedljivo najbolja. Dvostruka je državna prvakinja i najbolja u konkurenciji Djevojčica I. Ne smijemo zaboraviti spomunti da je Amna bolja od mnogih svojih muških kolega. Djevojčica je koja se jednom rađa i sve oči su sa razlogom uprte u nju. Oni koji iz sportske zavisti pokušavaju minimizirati njen uspjeh trebaju samo pomisliti čiju tradiciju Amna nastavlja. Njen uspjeh ne može nikako biti plod slučajnih okolnosti.  

- Pa ako već tražite reći ću da je Amna najbliža Aidi. Tamo gdje je Aida stala tu je Amna nastavila...Takav je život. Gdje je jednom stala ona stara Karaula, nastavila je ova nova. Tako je uvijek bilo i vjerovatno će uvijek biti u skijanju - zaključuje Mehmed Helda ostavivši nas bez odgovora na pitanje gdje je mjesto najmlađeg unuka Anesa. U cicibanima on vodi trku za svoj prestiž. Dobar je i mnogo obećava. Ako je vjerovati onoj da se po jutru dan poznaje onda pred sobom imamo i najbolji izdanak skijaške porodice Helda. 

U naše vrijeme, zar ne, počelo je sa Mehmedom a završit će se sa Anesom.  

FIS-ov poklon Kupresu

Međunarodne trke

· Nadamo se da ćemo uspjeti obezbjediti visoki rang natjecatelja obzirom da je riječ o prvoj takvoj utrci u ovom dijelu države - kaže Ramiz Mehmedagić - Drago mi je što su prvi ljudi Županije i Općine prepoznali o kakvom je natjecanju riječ i koliko uspješna organizacija utrke može doprinjeti da dobar glas o Kupresu i Čajuši ode u svijet...
Nakon dugog niza godina Zimski centar Čajuša na Kupresu dobio je međunarodnu FIS trku i tako ušao u elitni spisak svjetskih skijališta. Trka je dobivena na redovnom kongresu FIS-e u Miamu ljeta ove godine a nedavno su u hotelu Adria ski boravali članovi predsjedništva SKI saveza BiH, Ramiz Mehmedagić aktuelni predsjednik i Marko Petrović, dopredsjednik. U njihovom prisustvu nalazio se i Zlatko Hrnjić, generalni tajnik Saveza. Sa predstavnicima Županije i Općine obavljeni su svi potrebni dogovori oko organizacije ovog izuzetnog natjecanja za cijelu Bosnu i Hercegovinu. Razgovorima su se priključili i stručnjaci za alpsko skijanje Vojo Tomić i Edin Terzić koji su sa vlasnikom Športsko rekreacionog centra Čajuša, Zvonkom Bagarićem pregledali staze te dali na uvid šta je sve potrebno za organizaciju ovakve FIS- trke.

- U tim stvarima FIS-a je neumoljiva. Sve se mora odraditi kako nalažu propisi - kaže Vojo Tomić - Preporučili smo Zvonku Bagariću da nabavku opreme izvrši kod svjetski priznatog i poznatog proizvođača ski opreme, austrijskog Meingasta koji je na naše tržište upravo doveo Ski magazin prošle sezone za vrijeme Olimpijskih baklji na Bjalašnici. U njihovim katalozima sve je naznačeno, njihovi proizvodi imaju FIS-in certifikat...

Prema riječima Zlatka Hrnjića Ski savez je već počeo lobirati kod saveza i reprezentacija naših susjednih zemalja kako bi se obezbjedio visoki rejting sudionika utrke koja će nositi naziv Adria ski.

- Nadamo se da ćemo uspjeti obezbjediti visoki rang natjecatelja obzirom da je riječ o prvoj takvoj utrci u ovom dijelu države - kaže Ramiz Mehmedagić - Drago mi je što su prvi ljudi Županije i Općine prepoznali o kakvom je natjecanju riječ i koliko uspješna organizacija utrke može doprinjeti da dobar glas o Kupresu i Čajuši ode u svijet. Pred nama svima je velika obaveza i nadamo se da će svi sudionici ovog skupa ispuniti data obećanja.

FIS-ovo natjecanje Adria ski neće biti samo popularizacija i prezentacija skijanja već i zimske turističke ponude ovog kraja. Stjepan Herceg, načelnik općine Kupres je rekao:

· Svjesni smo da je pred nama veliki put. No, i najveći putevi vode prvim koracima. Cijela općina, pa i županija svjesna je da veliki potencijal ovog kraja leži u zimskom turizmu. Mi smo spremni prihvatiti ponuđeni izazov. Naša želja je da Kupres postane zimski turistički centar. Zvonko Bagarić udario je hotelom Adria ski i skijalištima na Čajuši temelje savremenom europskom ski centru. Vjerujemo da ćemo izgradnjom vikend naselja i postojećim hotelima Adria ski i Maestral  uspjeti odgovoriti sve većem interesiranju turista za Kuprešku visoravan.

Svi kao jedan...

· Međunarodna utrka na Čajuši je veliki izazov za sve nas na Kupresu ali ujedno i obaveza da pokažemo koliku tradicju skijanje ima na našim prostorima. Klubu Stožer, kao i Striž, pripala je velika odgovornost jer ćemo biti tehnički organizatori ovog velikog natjecanja. Cijeli naš natjecateljski i upravni tim je već u pogonu. Želimo opravdati sve što je pred nama. Ponudit ćemo ono najbolje što imamo. Elan Ros nam šije odjela, stižu i nove skije, imamo svakodnevne dogovre i vjerujemo da ćemo za utrku biti svi kao jedan - kaže Borislav Zrno predsjednik Stožera i jedan od najodgovornijih ljudi što se ovaj klub vraća na nekadašnji nivo kvaliete koji je uživao u našem ski sportu.

Al’ mi je Igor neki lik...

Belmir Ćibo, face to face

- Znao sam da ćete tako reagirati. Malo njih zna da smo mi dobri prijatelji i da smo samo na stazi ljuti rivali. Mnogi bi da bace buhu među nas, ali ne mogu. U privatnom životu se družimo i furamo isti film. Moj idol je Marko Rudić, nestvaran lik u našim skijaškim životima. Predobar je za naše uslove. Alen Ismić, Senad Korić i braća Dupovac su moja velika raja. Najviše mi je žao što sa nama nije više Kenan Mehić, koji je poginuo u saobraćajnoj nesreći i kojeg sam obožavao...

Na svečanom proglašenju najboljih skijaša BiH održanom u Zetri jedan plavokosi dečko nije mogao skriti svoje suze. Istovremeno bio je radostan što je osvojio sveukupno drugo mjesto ali i razočaran što je malo nedostajalo da bude prvi. Oni nešto stariji i nešto najčitaniji šalili su se da je tipičan lik iz Andrićevih romana. Tako malo mu nedostaje da bude sretan... sjećate se kako je pisao naš Nobelovac a Ćibi uvijek to malo po baksuzluku nedostaje. Oni mlađi, njegove kolege sa skijaških staza već su ga prozvali Mister sekund. Kada nešto strašno želi on to i može.  Skijaš je izazova. Ako je na stazi njegov najveći rival Igor Laikert, Ćibo je posebno inspiriran. Ako se još trka odigrava na Vlašiću domicilnoj Igorovoj planini, Ćibo je dodatno koncetriran. Tada ga ništa ne može zaustaviti. Kada je u pitanju Olimpijska staza na Jahorini, jedna od najtežih u našem prvenstvu Ćibo je dodatno raspoložen da, kako u šali kaže, sve kolege postroji. No, kada je u pitanju nešto tako obično i normalno, u njemu kao da svaki takmičarski duh presahne. On jednostavno gubi konce i nema ga nigdje...

- Halo Belmire gdje si - sjećamo se kada je majka, njegov vjerni pratilac na svim trkama širom naše države mahala pred njegovim očima pokušavajući ga vratiti u stvarnost. Takav je i u školi, pravdajući se u Ćibino ime, govorila je majka. To što mu fali i u školi, fali mu i na stazi, u karijeri. On je, kao što napisašmo, skijaš trenutka...

- Ko ne voli pobjeđivati - kao da se buni govori Ćibo - U tim trenucima u meni kao da proradi neki crvić koji me tjera da napravim upravo onako kako ja neću. Stvarno ne znam šta se dogodi. Znam šta ste htjeli reći sa onim mahanjem «Halo Ćibo, jesi li tu...». No, vjerujte mi to je nešto više od mene. Da znam ne bi mi se događalo...

Belmir je rođen 16.1.1991. godine u Sarajevu. To sa ponosom kaže jer danas živi u Hadžićima i mnogi misle da ne pripada toj sredini...

- Znam da kod nekih kolega na trkama postoji ta jedna averzija prema onima koji dolaze iz manjih mjesta. No, sudbina je tako htjela. Što se mene tiče ja se dobro osjećam ma gdje bio, ali ima onih koji svijet dijele prema čudnim načelima. Meni je svugdje dobro i sve sredine volim. Ne volim one koji se zalažu za bilo kakve podijele...

Kada to govori dječak od svojih nenavršenih 14 godina onda mu moramo vjerovati. Njemu je politika, kao što bi i trebalo biti u sportu, potpuno strana. Tačno je da ima onih kojih se još zalažu za samo njima znane strane medalje. No, kao što sve prolazi tako prolazi i njihovo. Skijanje u BiH je bar do sada bilo lišeno bilo kakve politizacije i vjerovatno će tako i biti. Belmir je zbog takvih svojih životnih opredjeljanja i stavova rado viđen gost na svim skijalištima. Nismo do sada spomenuli, a na šta nas je on gurkao rukom:

- Nemojte pisati za Igora Laikerta da je on samo moj veliki rival. Napišite da smo i dobri prijatelji. Ja priznajem svaku njegovu pobjedu, mislim da je zaslužena i zbog toga uvijek mu čestitam. Takav je i on prema meni. Mi skijaši smo vam kao što zna reći moj otac ili babo sasvim je svejedno bar meni - neka čudna sorta ljudi. Prijateljujemo, družimo se, uvažavamo bezgranično ali smo na stazi uvijek na oprezu. Nikada nema ljutnje. Najbolji je najbolji...

Proglašenje pobjednika je posebno u dječijim kategorijama čin koji treba doživjeti. Poneseni valom (čitaj trendom) koji je uveo Ski klub Bjelašnica svi navijaju. Odista se svaka medalja, svaki pehar ali i njihovi nosioci uvažavaju sa dužnom pažnjom...

- Uh, nikada neću zaboraviti kada smo trku vozili na Igmanu prošle sezone. Bilo je veselo i živo, samo kako to zna i biti. Plato je bio prepun skijaša. Bilo je i takmičara i rekreativaca. Nikad veća gužva. U jednom trenutku rekreativci koji su se skijali ali i oni koji su se sankali i igrali na snijegu, prestali su da bi vidjeli nas takmičare. Tada sam shvatio koliko bi djece voljelo biti ono što smo mi ali ih niko ne usmjerava u tom pravcu. Kada smo išli kući dvojica mališana su plakala i vikala na roditelje: «Mi hoćemo da budemo takmičari»...

Belmir se u Ski sport uključio slučajno. Kao dijete asfalta snijeg mu i nije baš bio toliko strani ali skijanje je već nešto o čemu nije razmišljao. Kako su majka i otac planinari često je dolazio sa njima na Igman i Bjelašnicu. Predložili su da završi školu skijanja ali tek toliko da zna skijati. Nakon što je zavolio bijeli sport, prišli su mu iz kluba SSK i pitali da li bi htjeo ići stepenik više. Nije razmišljao, već se odvažno upustio u treninge. Za sve što je kao početnik naučio može zahvaliti Barbari Čičković iz SSK s kojom je trenirao dvije godine...

- Barbara je draga. Mnogo je naučila mnoge o skijanju koje nije samo takmičarska disciplina nego i sve ostalo. Treninzi sa njom za mene su uvijek bili više od toga. Uvijek je se rado sjetim. Da nije bilo Barbare možda ne bi bilo i mene kao skijaša takmičara. Nakon Barbare dolazi Kemo Mirojević. I on je na svoj način odigrao ulogu u mom istrajavanju da budem sportista. Kemo je specifičan. Kod njega nema mnogo priče, samo mnogo rada. Nakon Barbare i Keme dolazi Alem Holjan. On je najzaslužniji što sam tamo gdje se nalazim. Iako neko može pomisliti da su dječije trke, dječija igra ne kažem da nije u pravu ali ipak sa Alemom stigao sam do drugog mjesta. Svi kažu da mi je malo nedostajalo da budem prvi i da nije velika razlika između mene i Igora. No, ruku na srce ja mislim da je ipak tako...

I kada se pogleda poredak u skupini Dječaka I vidi se da je zaista konkurencija velika. Pobjedio je ne samo najbolji već najuporniji, najizdržljiviji, tehnički najspremniji. A to je kao što sam Belmir priznaje Igor Laikert. Razlika između njih je gotovo 30 bodova. Međutim, između Belmira i desetoplasiranog je čitavih 210...

- Možda bodovno to zvuči tako drastično. Mislim da smo svi ipak blizu jedni drugima. Moja je zasluga što Igor nije toliko odmakao od nas ostalih i, naravno, to ne znači da će u narednoj sezoni tako biti. Znam da prošle sezone jedan Irfan Dervić iz Karaule ni izbliza nije pokazao šta zna, a da ne govorim o jednom Maksimu Kusmuku iz Jahorine ili Arminu Dedoviću iz Sarajeva. Realno kao što kažem svi smo tu negdje i vrijeme će pokazati svoje... Ah, da zaboravio sam Alena Ismića, svog dobrog prijatelja koji je za mene skijaš van kategorije. Prate ga stalni pehovi...

Belmir uvijek govori da je pola pobjede skijaša, a pola trenera. Vrlo je važno ko stoji iza vas. Pogledom tražimo njegovu majku Sadiju koju već svi poznaju na našim skijalištima. Stekli smo dojam da je ona najveća podrška svom sinu. Belmir to ne krije...

- Majka kao majka. U životu uvijek se oslanjate na nekoga. Imam i divnog oca. On je privatnik i mora mnogo raditi da bi majka i ja mogli ispunjavati sve što klub traži od nas...

Belmirov brat Semir je nogometaš. Studira DIF i igra za Famos...

- Kažu da sam na njega, a kako sam stariji mislim da je on na mene. Majka je već počela pritisak na mene: uči, uči... Poslije gimnazije moraš na fakultet. Dobro, velim, ako je Semir stigao na fakultet valjda 

ću i ja...

Prijateljica Nejra Fišo...

U listi ključnih ljudi koji su pomogli i pomažu Belmirovu karijeru jedno ime ipak zaslužuje posebnu pažnju. To je djevojčica Nejra Fišo iz Hadžića koja o Belmiru brine nekada i više od majke. Bar nam je tako majka Sadija rekla, a Belmir se ljutnuo tvrdeći da su oni samo prijatelji...

· Pa ja i nisam rekla ništa drugo - pravda se Sadija.

Svi skijaši su moji prijatelji...

· Imao sam jednog prijatelja koji, nažalost, nije više među živima. Bio mi je u svemu uzor. Poginuo je u sabraćjnoj nesreći prije dvije godine. Zvao se Kenan Mehić. Iz tog perioda su i moja druženja sa Alenom Ismićem, Senadom Korićem i braćom Dupovac. Kada pogledam svi skijaši su jedna velika porodica i svi se dobro družimo. Moj idol je Marko Rudić. Stvarno je za naše uslove fenomenalan skijaš. Sebi sam rekao da jednog dana moram skijati kao on...   

E moj Saša, gdje je sada Teodora vaša...

Teodora od Vitkovića, lično i prilično
U krevetu! Spava! Tačan odgovor na ovo pitanje zna i mali Časlav, Teodorin mlađi brat. Orilo, gorilo, sjevalo, grmilo Tedora ide u devet na spavanje. Dijete zna što je red... a bogami i rad. Trenira i sprema se do pobijedi Milicu, Andreu, Saru i Eminu...

O njoj se već pričaju priče. Jedni je zovu snježna grudvica, drugi samo grudvica a treći kada vide kako vozi skije jednostavno zanijeme. Nije sramota priznati, mi spadamo u grupu ovih treći. Kada smo se popeli na Bjelašnicu, a bila je prava zima, nekih dvadesetak ispod nule, tik ispred Benetonove kuće pored naših nogu nešto je prozujalo. Kako je bila magla i vidljivost slaba, a mi tmurni i umorni što još jedan dan moramo provesti na ovako surovoj planini (pamtimo ako ne i ljepše, onda bar sunčanije dane) protrljali smo oči i dobro pogledali niz stazu. Da je na našem mjestu bio slavni i nikad ponovljeni sportski komentator Mladen Delić rekao bi:

- Ljudi da li je ovo moguće!

Ta grudvica, pardon snježna grudvica pored nas je projurila najvećom brzinom i pitali smo dr. Alena Pilava, koji je bio u našoj ekipi da li je vidio isto što i mi. Kao dijete Bjelašnice, odgovorio je:

- Šta!? Vi ne znate Teodoru?

- Ne, a ko je ona? Da li to dijete uopšte zna hodati. Kao što vidimo proskijala je. Ali da li je i prohodala!

I to su se, vjerujte nam, kasnije pitali svi. No, dobro znamo da je "ludi Smaja", neka nam izvine na izrazu sa vrha bjelašničke staze sa Enom na leđima silazio brže nego što njegov "jaguar" ide. Znamo da je "još luđi" Bato, neka nam i on izvini na izrazu, isto činio sa svojim Pavlom ali spuštajući se niz Jahorinu. Znamo da su oboje kasnije, i Ena i Pavle postali skijaši i da im očeva pomoć više ne treba. No, Teodora je čini nam se (ako se varamo neka nam opet izvinu Smaja i Bato) ipak nešto drugo, odnosno prvo. Proskijala sa dvije i kusur godine. Njen otac Saša sve je vjerovao prije nego da će mu prvorođena kćerka Teodora tako brzo postati skijašica.

- Majčini geni su u pitanju - kao da se brani odgovara Saša - Supruga je dobra skijašica, bila je trener izbacila je nekoliko generacija dobrih skijaša i kada smo se uzeli mislio sam da ćemo skijanju reći zbogom. No, umjesto toga dobili smo nove skijaše i to meteorskom brzinom...

Teodora je rođena 20.11.1997. godine i danas ima kao što vidite nepunih sedam godina. U prilog onoga što govorimo ide i zvanična podatak uzet iz monografije Bosanskohercegovačko skijanje 2004/2005 prema kojem je Teodora Vitković imala četiri godine na svom prvom zvaničnom takmičenju. U arhivi nemamo listu najmlađih takmičara kod nas (jer je niko nije vodio ratnih i poratnih godina) a i da je vodio sigurno nismo imali nikada mlađu takmičarku. Znamo da je u historiji među svjetski poznatim trkačima Bode Miller bio veliki vrag i da je proskijao čim bi mama i tata otišli na stazu. Bili su učitelji skijanja i sina su ostavljali samog kući. Bode je to koristio na svoj način. Koliko je samo dobio batina zbog toga. Teodora je ipak princeza od Vitkovića i nisu je morali batinati. Naprotiv, tati Saši je bila partner na stazi. Mama je bila trudna, čekao sa Časlav, a tata je morao nekako ubiti vrijeme sa kćerkicom.

- Nikada neću zaboraviti jednu gospođu iz Beograda koja je na Jahorini obavijestila policiju riječima: "Onaj manijak želi da ubije dijete"! Taj manijak sam bio ja a Teodora je već tada bila skijašica i po... 

Rekli su joj (toj gospođi koja se tako slikovito izražava) da ništa ne brine. Već su obaviješteni da je na stazi grudvica i da će vjerovatno biti i takvih reakcija.

- Tata vozi bolje skije od mene - govori nam sa prstićem u ustima. Takva je, kaže majka Saška. Malo se unezgodi kada vidi neku nepoznatu facu. No, vrlo je prijatna. Obožavaju je i stari i mladi. Atrakcija je na svim stazama gdje god se pojavi. Posljednju godinu vozi za Ski klub "Jahorinu" ali trenira na Bjelašnici jer nam je bliža. Imamo nekih dvadesetak minuta do Babinog dola...

Dok razgovaramo Saša nam pušta jednu emisiju nedjeljnog popodneva sa televizije u kojoj su Teodoru snimali. Slika je govorila sve, ali i Teodora (četiri riječi izbrojali smo).

Bilo joj je čudno što su ljudi sa televizije bili tako začuđeni što ona skija. Kasnije mi je rekla kaže majka Saška:"A što se oni ljudi toliko čude!". Nisam joj htjela objašnjavati jer to ona i ne bi shvatila.

Mi se ne bismo složili sa tom konstatacijom. Djeca nam danas odrastaju prije nego što mi to i primjetimo.

- I upravo su onakva kakvi smo se mi plašili da će biti - priča Saša zamišljeno - U sebi sam mislio da će Teodora krenuti drugim putem. Nadao sam se potajno da će odbiti skijanje jer mi ga je i previše u porodici. Ali, ona je nastavila tamo gdje je moja supruga stala...

Sva sreća da je došao i sin Časlav koji već neustrašivo prati Teodoru. Ne znamo šta on misli ali ako je do gena onda su svi na Sašku. E, moj Saša... takva je ljubav vaša. No, što se mora nije teško, zar ne. Gledamo dotičnog, u pjesmi opjevanog, Sašu:

- Nemojte me pogrešno shvatiti. Kada sam oženio Sašku znao sam da sam oženio skijašicu, ženu koja je posvećena skijanju ali nisam znao da će svako dijete koje dobijem biti na nju. Sigurno da sam kao otac ponosan na Teodoru. Ona je moja ulaznica u sva društva. Kada me vide kažu: "A vi, vi ste Teodorin otac...". Mene niko i ne uvažava. Da, kažem, ja sam Teodorin otac. I prije nego što se rodila, postala je poznatija od roditelja. Odlično, nema šta...

Ima još nešto, što nam je Saška objasnila. Za Jahorinu je veže porodična loza. Ona je direktni potomak Obućina koji su nekada imali cijelu Jahorinu u posjedu. Ako se, a za Sašku i ne treba kada ima Teodoru, ispoštuje nekada Zakon o restituciji pola današnjih staza na Jahorini bili bi u direktnom naslijeđu Vitkovića. Treća kćerka koju smo probudili bila bi zadovoljna jednim beby liftom. Naravno, šalimo se.

- Šta je meni kao ocu bilo najdraže? Ako moram iskreno odgovoriti onda ću reći da je to trenutak kada mi je na Bjelašnici prišao Dedo Smajić (to je onaj ludi Dedo kojeg smo već spominjali i zato mu se još jednom izvinjavamo) i stisnuo ruku govoreći misleći na Teodoru: "Dobra je, nema šta!". Kada to kaže otac, nekadašnji vrsni skijaš koji ima takođe kćerku onda mi je srce puno. Kažem neka svi proskijaju u mojoj porodici kada je tako...

Sa ženine strane znamo da svi skijaju ali kakva je situacija Sašine strane? Da ne bismo opet ponavljali onu "E moj Saša...!" bolje da pređemo na druge stvari. U narednu sezonu, naravno skijašku, Teodora ulazi kao apsolutni favorit. Prema majčinoj odluci (a gdje se još muškarci pitaju) Teodora trenira gimnastiku kod Meska u sarajevskom FIS-u. Nakon toga slijede pripreme na glečerima a vožnja biciklom i plivanje su nešto što se podrazumjeva. Bitka će se voditi između skijašica Željezničara, Bjelašnice i Jahorine. Ako Andrea Komšića bude vozila samo prvenstvo Hrvatske onda Milica Rudić, Emina Okanović i Sara Pekić dobivaju Teodoru Vitković, Martu Obućinu i Vanju Cicović kao velike rivalke.

- I još nešto da se zna - kaže Saša Vitković - Teodora je proizvod naše porodične škole a ne kao što ste vi napisali u Ski magazinu. Sve što smo imali, a nismo ništa (izuzev ljubavi op.aut.) uložili smo u Teodoru. Boli nas ako nam i to oduzmete...

Priznajemo greška, pardon griješka. Ko radi taj i griješi! Zauzvrat ponudili smo Saški Vitković da od narednog broja u Ski magazinu počne Ski školu za djevojčice koje žele biti kao Teodora od Vitkovića.

Sramota čovjeka rođene diplome...

Kada smo napuštali dom Vitkovića razmišljali smo da li majka i otac znaju koliku je pometnju u klubovima napravila Teodora. Svi bi je htjeli u svojim redovima. Odavno, ali baš odavno, nismo vidjeli da je za jednog skijaša veće interesovanje u domaćem prvenstvu...,

- Napište i ovo - kaže kao da šapće otac Saša - Profesor sam fizičkog i diplomirao sam skijanje...

Molim! Molim! Auu, što nas čovjek pređe? Valjda je tako kod svih očeva koje  kćerke brzo preteknu. Sramota čovjeka rođene diplome!

A što li ćemu toki - voki ? Da nema neke veze sa policijom !?

Krivi što su biatlonci...

Miro Čosić i Bojan Minić

Prvi je ponosan što je direktni potomak slavom ovjenčanog dvostrukog Olimpijca Zorana Čosića, a drugi što mu je uzeto učešće na Olimpijadi u Naganu iz njemu nepoznatih razloga. Veličina ljubavi koja ih je vezala za jedan od najnapornijih zimskih sportova samo je njima znana i nama ne da bi ponestalo riječi i prostora da je objasnimo, već je to ono što kratko kažemo: jednom se rađaju!

O legendama sa naših prostora više niko i ne priča. U sveopštem pomankanju moralnih normi svi su postali ono što nisu. I obratno. No, kako bismo na samom početku istakli veličinu mladića o kojima pišemo umjesto legendi upotrijebimo izraz: fenomenalci. Kako drugačije objasniti da Miro Čosić i Bojan Minić svaki dan 60 kilometara voze biciklo a onda se dva sata odmaraju uz naporne vježbe u tartan sali. Prvi ima dvadesetjednu a drugi dvadesetpet godina. Studenti su Više trenerske škole u Sarajevu i članovi kluba Romanija sa Pala. Ozbiljni su, skromni, malo pričljivi i što je najvažnije genijalni. Kada uđu kod Šahina u Ćevapdžinicu naruče po 40 komada sa lukom i dva litra mlijeka. Uz zgražanje osoblja i drugih posjetilaca koji nemaju pojma o kome je riječ sjedaju na svoja bicikla i odlaze do Ferhatovića na još jednu turu od osamdesetak ćevapa. Vitki su, čvrsti i jaki kao zemlje. Prvi je ponosan što je direktni potomak slavom ovjenčanog dvostrukog Olimpijca Zorana Čosića, a drugi što mu je uzeto učešće na Olimpijadi u Naganu iz njemu nepoznatih razloga. Veličina ljubavi koja ih je vezala za jedan od najnapornijih zimskih sportova samo je njima znana i nama ne da bi ponestalo riječi i prostora da je objasnimo, već je to ono što kratko kažemo: jednom se rađaju!

Šta im je još zajedničko i vrijedno spomena? Obojicu trenira niko drugi do poznati olimpijac Zoran Čosić, otac (neće se valjda naljutiti) još slavnijeg alpinca Vuka Čosića, dječaka koji je već kao Stariji ciciban osvojio srca svih onih kojima je skijanje na duši...

- Vidim o kakvim je takmičarima riječ – kaže Zoran Čosić – Znamo svi kakva nam je situacija u društvu. Ozbiljan i čestit pristup sportistima i sportu je na zadnjem mjestu. Kada sam vidio kolikim i kakvim naporima se izlažu ovi mladići odlučio sam im pomoći svojim znanjem i, naravno, novcem. Oni će ispuniti olimpijsku normu, a da im se ne bi desilo da u Torino otputuje sekretar mjesne zajednice ili neko ko nema veze sa onim za šta su se oni izborili, odlučio sam se boriti uz njih dvojicu...

Iskreno, nema šta. Zoran Čosić ne samo da je bio veliki takmičar već je i veliki čovjek. Ne bismo rekli dobrotvor, ali sasvim sigurno čovjek čije je iskustvo nemjerljivo i ne spada u bilo koju dimenziju nama poznatog licemjerstva. Prepustiti rođenog sina drugom treneru a potisnuti sve obaveze i biti uz dvojicu mladića koji izuzev svog dara za sport nemaju ništa drugo, preveliko je i mnogima neshvatljivo žrtvovanje. No, to je vrlina svih velikih ljudi. O njima sudi vrijeme, zar ne! No, Zoranovo je ime već upisano zlatnim slovima u historiju bosanskohercegovačkog sporta a ovo drugo upisivanje je samo dar prirode namjenjen izuzetnim.

No, vratimo se onima zbog kojih i pišemo ovaj tekst. Miro Čosić je već nekoliko godina učesnik svjetskih i evropskih kupova. O tome se malo ili gotovo ništa ne zna. Kao golobradi mladić staje rame uz rame sa mnogim internacionalnim zvijezdama  svjetskog ranga. Smušen i skrušen zbog svega što mu se događa jer je odličan borac, izdržljiv takmičar i u godinama kada se kale najveći šampioni ni sam ne može ocjeniti šta mu se događa. U biatlonu je od 1991. godine, krenuo je stopama slavnih prethodnika iz  svoje porodice. Prvi treneri su mu bili Zorica Rulj i Sretenka Čosić. Od tih prvih dana zna samo za uspjehe. Njegova karijera ima uzlaznu putanju a najveće potvrde uspješnosti stižu od 2001. godine. Ulazi u konkurenciju svjetskog kupa, a uporedo vozi i Evropa kup. Član je reprezentacije BiH od 2001. godine. Te godine nedostajalo mu je 2 odsto, kako se kaže u biatlonu, da ispuni olimpijsku normu. No, ne odustaje i ne gubi nadu. Na trakama je visokoplasirani i u Sloveniji i Hrvatskoj je poznatiji nego u Bosni i Hercegovini. Mediji ga zbog skromnosti obožavaju, što nije slučaj i kod nas. Odlazi na trke u Italiju, Austriju, Njemačku, Francusku... Kako je biatlon u tim zemljama stekao ogromnu popularnost to i Miru Čosića na stadionima dočekuje aplauz nekoliko desetina hiljada gledalaca, a kod nas ni njegove prve komšije ne znaju čime se Miro bavi. Ironija vremena i prostora u kojem živi. Dobiva izuzetne ponude iz inostranih klubova koji ga žele vidjeti u svojim redovima kao mladog i perspektivnog mladića. Ne udovoljava im. Želi ostati uz majku i oca i svoju Romaniju. 

- Vjerujemo u Zorana i sav trud koji ulaže da od nas napravi svjetske veličine. Ako nekada i ne postižemo rezultate koji se od nas očekuju to je zbog stalne želje da upravo Bojan i ja budemo više od ostalih. Možemo ispuniti olimpijsku normu. Putujemo u Torino i bićete ponosni na nas. Volio bih da ovo pročitaju i oni koji kod nas odlučuju o sportu i da nas prestanu gledati kao brojeve iz svojih podsjetnika za lične uspjehe. Zoranu hvala na svemu, ali bez uključenja šire zajednice teško da ćemo nešto više napraviti na takmičenjima gdje nam je potrebna ogromna logistika...

Bojan Minić je nešto stariji od Mire Čosića i upravo toliko je bilo dovoljno da upozna sve daće i nedaće sporta kojim se bavi i kojim bar kod nas raspolažu ljudi koji se ponašaju kao da im je disciplinu biatlon ostavio neko u nasljedstvo...

- Bez pune odgovornosti i transparentnosti biatlon neće napraviti neke značajne pomake. Ovako takmičari služe ostvarenju prestiža funkcionera koji imaju za cilj samo lični prestiž. Kada sam na Svjetskom prvenstvu u Italiji za juniore ostvario zapažen rezultat i ostvario normu za olimpijske igre u Naganu, niko me nije pozvao. Bio sam ogorčen i ljut. Nisam znao šta se događa. Niko nije našao za shodno da mi bilo šta pojasni. Otišao sam ljut na sve i svakoga. Napravio sam dvije godine pauzu i na nagovor Zorana Čosića ponovo se uključio u rad kluba...

Miro i Bojan vrijedno treniraju svaki dan. Kao i svi mladi ljudi imaju svoje snove i žele biti najbolji. U tome im pomaže onaj koji zna i koji je bio najbolji. To je Zoran Čosić! Opština i šira društvena zajednica sada za njih ili ne znaju ili neće da znaju. Kada Miro i Bojan postignu nešto nećemo moći izbrojati one koji to žele naplatiti. Takav nam je vakat pao.

Na Blidinju s ponosom

Motel Hajdučke vrleti
     Zašto je pomalo zaboravljeno Blidinje još uvijek neprevaziđeni zov oaze ljepote i zdravlja. I zbilja se ne zna da li je taj zov jači u proljeće ili ljeto, kada je sav ovaj prostor jedan veliki buket prekrasnih krajobraza i kada upravo sve miriše, sve odmara oči i dušu, ili u zimu kada je cijela planina obučena u neopisivo ugodnu bjelinu, kada je teško doći, a još teže otrgnuti se od ugođaja zimske idile i povratiti se u prozaičnost svakodnevnice.
     Između planina Vrana i Čvrsnice smjestilo se Dugo polje kojim dominira Blidinjsko jezero. Svi oni koji su išli ovim putem znaju da je tu negdje i Nacionalni park Risovac u sklopu kojeg se nalazi i nadaleko poznato skijalište. Neko ga zove Blidinjem, neko Risovcem, što je najmanje važno koliko da su tu zagarantirane dobre skijaške staze sa obiljem snijega. Na Blidinje se dolazi i ljeti i zimi, a znate li zbog čega?

Ovi su krajevi često vrvjeli mnogim pričama i legendama o daljoj i bližoj prošlosti polja. Od mnoštva legendi, vezanih za ovaj prostor, samo su ne zaobilazne one o hajduku Mijatu Tomiću i Divi Grabovčevoj. Mijat simbolizira junaštvo u borbi za ljudska i nacionalna prava hrvatskog naroda, a Diva Grabovčeva, upravo herojsku borbu za očuvanje svoje kršćanske vjere i djevojačke čistoće. No, nad ove dvije legende posljednjih godina nadvila se i jedna ovovremenska o čovječijoj upornosti, ljudskoj nenadmašnosti i stoljetnoj borbi da se život učini pravedniji nego što mi mislimo da jeste. Ta treća legenda vezana je uz ime Vinka Vukoje gorštaka koji je svoju borbu počeo upravo na ovom polju. Počeo je izgradnju Motela Hajdučke vrleti i njegova borba će da traje dok živi. No, krenimo redom. 

Zarekao se sebi Vinko Vukoja da će na prostoru koje mu dopušta Dugo polje sagraditi motel bolji i veći nego što je to bilo ko i mogao smisliti.  Protiv njega bili su svi, čak i njegova obitelj. Za tili čas proglasiše ga ludim.

- Nikada on neće ništa napraviti. Pustite ga vidite da je lud! – pričali su od Mostara do Posušja, od Jablanice do Tomislavgrada. Narod kao narod. Oni su pričali a Vinko je sa svoje dvije ruke i snagom te energijom većom od Vrana i Čvrsnice zajedno postavio temelje i gradio.

Što su priče bile učestalije, Vinko je više radio. Drvene grede je znao nositi kilometrima pješke, kamene gromade takođe. Kada je počela da se  nazire kula poput onih ni na nebu ni na zemlji, Vinko je bio još uvjereniji da će ostvariti svoj san...

- Dolaze ljudi i ne vjeruju da sam iz ničega uspjeo napraviti nešto ovako. Dive se i pitaju da li je to moguće. Pa, moguće je čim se vidi. Drago mi je što sam i najveće nevjerne tome uspjeo uvjeriti da se sve može kada se hoće – govori Vukoja.

Dok su ga jedni hvalili, drugi se ga nastavljali kuditi. Ništa novo i ništa čudno bar kada je naš narod u pitanju. Po onoj nepisanoj ljudi najviše vole kada ništa ne radiš. Tada mogu da te sažaljevaju i usput lažno suosjećaju. Ali kada se osmjeliš i kreneš u borbu tada svima smetaš.

Zašto je Vinko bio kriv? Zato što je smislio i osmislio ideju da jedan prostor u vrleti oplemeni i učini ga dostupnim svim ljudima namjernicima. Tačno je da nije imao oreol sveca, nije bio učen čovjek koji je svojom elokvencijom 

znao lobirati za svoj projekat. Svi su od njegove ideje digli ruke. Ali on nije i zato je njegova pobjeda upečatljvija.

Danas su Hajdučke vrleti  upisana granitnim slovima u srca mnogih turista a posebno skijaša koji dolaze na ova krasna prostranstva ljudskom oku najčešće nedostupna. 

Što piše u prigodnoj informaciji koju nalazite u brošuri o Hajdučkim vrletima? Smješten na dugom polju, na 1270 metara nadmorske visine. Dugo polje je dugo 25  i široko 3-5 kilometara. S južne strane motela nalazi se Blidinjsko jezero (1884 m N/V), a na sjevernoj strani motela nalazi se ski-centar Risovac (1293 m N/V). Dužina staze 929 metara, a vrh staze 1548 m N/V.

Sa zapadne strane motela uzdiže se legendarna Vran planina 2074 m N/V, a istočno od motela prkosi Čvrsnica sa 2228 m N/V. Smješten u svijetu ljepote sa prekrasnim krajolicima i okolišom, gdje se susreću mediteranska i kontinentalna klima nalazi se Motel Hajdučke Vrleti. Do motela Hajdučke Vrleti putevi vode iz pet pravaca: Posušje - Rakitno - Blidinje; Tomislavgrad - Lipa - Blidinje: Rama - Orošac - Kedžara - Blidinje: Jablanica - Doljani - Blidinje: Mostar - Goranci - Rosne poljane - Blidinje. 

Tražite li pogodno mjesto za opuštanje i udisanje čistog zraka Blidinje je definitivno pravi izbor. Na samo dva sata vožnje do mora, ovo se hercegovačko izletište može pohvaliti očuvanim okolišem i neponovljivim planinskim prizorima Vrana i Čvrsnice. Odlučite li se za ovo odredište napravit ćete izuzetan potez na uklanjanju stresa kao posljedica suvremenog gradskog života. Ugođaj ekološke oaze privlači turiste i izletnika tijekom sva četri godišnja doba, jer skijanje, sankanje ili grudvanje na padinama Čvrsnice jedanko je atraktivno kao i proljetno ili ljetno uživanje u čarima Blidinjskog jezera. Blidinje je zov oaze ljepote i zdravlja. I zbilja se ne zna da li je taj zov jači u proljeće ili ljeto, kada je sav ovaj prostor jedan veliki buket prekrasnih krajobraza i kada upravo sve miriše, sve odmara oči i dušu, ili u zimu kada je cijela planina obučena u neopisivo ugodnu bjelinu, kada je teško doći, a još teže otrgnuti se od ugođaja zimske idile i povratiti se u prozaičnost svakodnevnice.

Motel Hajdučke vrleti raspolaže restoranom i dva separea, sa ukupno 265 mjesta. U sredini objekta nalazi se veliki kamin, koji je otvoren na sve četri strane, a u njemu se vidi veliki plamen, koji stvara poseban ugođaj i atmosferu. A u samom kaminu se spremaju i jela ispod sača. 

Motel raspolaže sa 70 postelja u pet apartmana i jedanaest soba, što dvokrevetnih, trokrevetnih ili četverokrevetnih. Sve sobe imaju tuš, toalet i centralno grijanje. A uskoro će svaka soba imati telefon i tv prijemnik.

S južne strane motela postoji zatvoreni, a ispred motela otvoreni parking. U tijeku su radovi na izgradnji nogometnog igrališta i boćališta...

I da dalje ne dužimo. Sve je istinito i stvarno. No, samo nigdje priče u Vukojinoj borbi, o snazi jednog čovjeka da nadmaši i sebe i planine koje ga okružuju. Nigdje priče o susjedima, o ljudima koji ga okružuju. Nigdje priča o onima koji bi i danas njaradije da nema Vinka Vukoje i njegovih vrleti. Takav nam je vakat pao. Ljudskoj gluposti nikad kraja. Od budale svi više pate nego ona sama. To svi znamo, ali nigdje ne vidjesmo da zbog Vinkove budalaštine da sagradi motel još neko pati.  

Motel Hajdučke vrleti postao je prepoznatljiv po kulinarskim specijalitetima. U motelu se služe domaća, nacionalna jela, a svi proizvodi su sa terena Blidinja. Raž, pšenica i zimnica melju se na vodenici i dobija se vrhunsko brašno od kojeg se pravi domaći kruh, a peče se pod sačem. Tu je i poznata pura s lučnicom ili maslom, a dobiva se od sitnog kukuruza samljevenog na vodenici, što daje poseban ukus. 

Tu su uštipci, kajmak, sir iz mjeha, pršut, pečenica, kobasica, plaha da li bravetina ili jarčevina. Kiseli kupus sa koštradinom (suha bravetina, svinjska rebra, vrat, slanina - špek i koljenica).

Eto, to su te Hadjučke vrleti o kojima ćete i vi pričati ako se usudite da ih posjetite.

      Moj ludi Čača...

-Samo ja znam kako je meni bilo dok sve ovo nije proradilo. Koliko puta mi je supruga govorila da se kanem ćorava posla i da počnem raditi nešto u Mostaru, Posušju ili bilo gdje drugdje. Kada sam napravio osnovne elemente restorana i odlučio da ih srušim, rekla je da sam definitivno otkačio. I kćer je dolazila ali da me hrabri, podržava... Bila je zabrinuta ali vjerovala je u mene, svoga ludog čaču. Danas je sretna, svaki svoj slobodni trenutak koristi da bi bila sa mnom u Vrletima. Na kraju krajeva sve će ostati njoj...

